Starfshópur um gamlar námur

Greinargerð

1. 
Inngangur.

Þann 20. júní 2003 skipaði umhverfisráðherra starfshóp sem skyldi gera tillögur til ráðuneytisins um það með hvaða hætti væri hægt að binda leyfum töku efna úr námum sem störfuðu fyrir 1. maí 1994, þ.e.a.s. áður en ákvæði laga nr. 64/1993, um mat á umhverfisáhrifum, tóku gildi, og fyrir 1. janúar 1998 áður en skipulags- og byggingarlög nr. 73/1997 tóku gildi.  Í 27. gr. þeirra laga er kveðið á um framkvæmdaleyfi þegar um er að ræða meiri háttar framkvæmdir sem geta haft áhrif á umhverfið og breyta ásýnd þess, s.s. breyting lands með jarðvegi eða efnistöku séu þær ekki háðar byggingarleyfum samkvæmt 4. kafla laganna.  Í starfshópinn voru skipuð:  Ingibjörg Halldórsdóttir lögfræðingur í umhverfisráðuneytinu, formaður, Níels Árni Lund, skrifstofustjóri, tilnefndur af landbúnaðarráðuneytinu, Edda Lilja Sveinsdóttir, deildarstjóri hjá Rannsóknastofnun byggingariðnaðarins, tilnefnd af iðnaðar- og viðskiptaráðuneytinu, Sigurrós Friðriksdóttir, fagstjóri hjá Umhverfisstofnun, tilnefnd af Umhverfisstofnun, Gunnar Bjarnason, deildarstjóri hjá Vegagerðinni, tilnefndur af Vegagerðinni, Anna Guðrún Þórhallsdóttir, prófessor við Landbúnaðarháskólann á Hvanneyri, tilnefnd af frjálsum félagasamtökum um náttúruvernd og dr. Helgi Torfason, jarðfræðingur og sviðstjóri jarðfræðisviðs Náttúrufræðistofnunar Íslands, tilnefndur af Náttúrufræðistofnun Íslands.  Jafnframt var Kristján Jónasson, jarðfræðingur, deildarsérfræðingur í umhverfisráðuneytinu, skipaður starfsmaður og ritari starfshópsins.  Gert var ráð fyrir að starfshópurinn skilaði tillögum fyrir 1. nóvember 2003.  Vegna anna í ráðuneytinu var starfshópurinn fyrst kallaður saman haustið 2003 og lauk störfum í byrjun mars 2004.

2. 
Almennt um verkefni starfshópsins.

Ný ákvæði um efnistöku voru tekin upp við setningu núgildandi laga um náttúruvernd nr. 44/1999.  Þar er mælt fyrir um að öll efnistaka sé háð framkvæmdaleyfi sveitarstjórnar hvort heldur er á eignarlandi eða þjóðlendu, gerð verði áætlun um efnistöku og gengið snyrtilega frá efnistökusvæði. Áður en leyfi til efnistöku er veitt skal afla umsagnar náttúruverndarnefndar og Umhverfisstofnunar í þeim tilgangi að tryggja að efnistaka fari ekki fram á stöðum sem hafa augljóst náttúruverndargildi, nema fyrir liggi aðalskipulag samþykkt eftir gildistöku laganna sem þessir aðilar hafa gefið umsögn um.  Samkvæmt skipulags- og byggingarlögum skulu efnistökusvæði koma fram í skipulagsáætlunum sveitarfélaga.  Efnistaka er auk þess matsskyld samkvæmt lögum nr. 106/2000, um mat á umhverfisáhrifum, ef umfang hennar er yfir tilteknum mörkum, sbr. kafli 4.3. hér á eftir.  Framkvæmd þessa málaflokks hefur því eftir gildistöku laga nr. 44/1999, komist í ákveðinn farveg þar sem aðkoma yfirvalda er tryggð og efnistaka lýtur ákveðnum reglum.  

Í nýlegum úrskurði úrskurðarnefndar skipulags- og byggingarlaga kemur fram að ákvæði laga um framkvæmdaleyfi séu að mati nefndarinnar íþyngjandi fyrir landeigendur og rétthafa efnistökusvæða og feli í sér skerðingu á hagnýtingarrétti þeirra.  Því verði ekki talið að slík ákvæði geti tekið til framkvæmda sem hafnar voru fyrir gildistöku laganna, enda sé hvergi í skipulags- og byggingarlögum kveðið á um slíka afturvirkni.  Er niðurstaða úrskurðarnefndarinnar í samræmi við þau sjónarmið sem almennt hafa verið uppi um að hinar nýju reglur um efnistöku næðu ekki til eldri náma sem enn eru í notkun.  Hins vegar getur það verið vafamál hvenær efnistaka telst hafa hafist, t.d. þegar gamlar námur sem ekki hafa verið nýttar lengi eru opnaðar á ný.  Á sama hátt hafa lög um mat á umhverfisáhrifum ekki verið talin ná til náma sem störfuðu fyrir 1. maí 1994, þ.e. fyrir gildistöku eldri laga um mat á umhverfisáhrifum.  

Vegna þess sem hér hefur verið rakið hefur ekki tekist, þrátt fyrir gildistöku nýrra reglna um efnistöku, að koma böndum á stóran hluta af þeim námum sem í landinu eru.  Var því starfshópnum eins og áður segir falið að gera tillögur að því með hvaða hætti væri hægt að binda leyfum töku efna úr eldri námum.

3.
 Staða efnistökumála.

3.1.
Almennt um efnistöku.
Áætlað er að heildarnotkun jarðefna hér á landi sé um 8 milljónir rúmmetra á ári og að þar af séu um 60% notuð til vegagerðar. Auk vegagerðar eru jarðefni t.d. notuð við stíflugerð, hafnargerð, steinsteypu og í hvers konar fyllingar við gerð mannvirkja. Meirihluti efnisins er tekið úr námum en talsvert magn fellur einnig til úr skeringum t.d. í vegagerð. Flokka má jarðefni í tvo meginflokka, annars vegar efni sem unnin eru úr lausum jarðlögum og hins vegar efni sem unnin eru úr föstum berggrunni. Sandur og möl eru algengustu jarðefni sem unnin eru úr lausum jarðlögum en auk þess má nefna jökulruðning, skriðuefni, vikur, gjall og jarðveg.  Efni sem unnin eru úr berggrunni eru að mestu úr basalti en einnig má nefna líparít og gabbró. Talsvert er enn um að efni séu tekin úr hraunum frá nútíma, móbergi (m.a. bólstrabergi) og jafnvel úr eldgígum. Meginhluti, eða um 80-90%, jarðefna eru unnin úr lausum setlögum en einungis um 10–20% úr berglögum. Efnistaka í sjó nemur líklega 1 – 1,4 miljón rúmmetrum á ári af uppdældum sand- og malarefnum. Erlendis er talsvert gert af því að endurnota og endurvinna frákastsefni við mannvirkjagerð m.a. frákast úr verksmiðjum og efni sem fellur til við niðurrif bygginga. Slík endurunnin efni hafa fremur lítið verið notuð hér á landi, þó helst til uppfyllinga.

3.2.
Fjöldi eldri efnistökusvæða.

Í námuskrá Vegagerðarinnar eru nú skráðar 3040 námur og eru um 55% af þeim eða 1658 námur skráðar ófrágengnar. Um helmingur ófrágenginna náma eru taldar vera í notkun en auk þess má gera ráð fyrir að lítilsháttar efnistaka m.a. af hendi landeigenda sé úr mörgum fleiri námum. Ekki eru til upplýsingar um stærð efnistökusvæða eða magn efnis sem tekið hefur verið úr námum. Þó er ljóst að mikill meirihluti náma eru litlar að umfangi. Í grennd við þéttbýlisstaði eru tiltölulega fáar stórar námur þar sem fram fer nokkuð stöðug efnisvinnsla. Mikill meirihluti námanna hefur verið í notkun síðan fyrir gildistöku laga um náttúruvernd sem tóku gildi 1. júlí 1999 og hefur framkvæmdaleyfis almennt ekki verið aflað fyrir þær.    

Starfshópurinn sendi fyrirspurn til tíu sveitarfélaga, þ.e. Grindavíkurbæjar, Reykjavíkurborgar, Garðabæjar, Hafnarfjarðar og Sveitarfélagsins Ölfus, Akureyrar, Sveitarfélagsins Hornafjarðar, Sveitarfélagsins Skagafjarðar, Mosfellsbæjar og Kópavogsbæjar.  Óskað var eftir upplýsingum um fjölda eldri náma, umfang efnistökunnar og hvort upplýsingar lægju fyrir um námurétthafa eða framkvæmdaraðila.  Svör bárust frá fimm aðilum: Grindavíkurbæ, Reykjavíkurborg, Garðabæ, Hafnarfirði og Sveitarfélaginu Ölfusi.  

· Í Grindavík voru taldar vera 20 námur og af þeim væru 10 gamlar sem lítið hefði verið farið í síðustu ár og áratugi.  Námur með framkvæmdaleyfi væru 5 talsins.  

· Í svörum Reykjavíkurborgar kom fram að þar væru 7 námur með starfsleyfi á grundvelli laga nr. 7/1998, um hollustuhætti og mengunarvarnir, en ekki kom fram hvort þær hefðu jafnframt framkvæmdaleyfi sveitarfélagsins.  Einnig kom fram að á Kjalarnesi væri efnistaka hjá einstaka landeiganda sem ekki hefði sérstakt leyfi sveitarfélagsins.  

· Í svörum Garðabæjar kom fram að þar væru engar eldri námur án leyfa í notkun.  

· Í Hafnarfirði eru 4 námur í vinnslu og hefur mat á umhverfisáhrifum farið fram vegna tveggja þeirra, en hinar eru eldri og falla því utan sviðs núgildandi laga.  Einnig kom fram í bréfi Hafnarfjarðarbæjar að bæjarstjórn hafi samþykkt stefnumótun og verklagsreglur um efnistöku í landi Hafnarfjarðar árið 1999, þar sem sé að finna allar helstu upplýsingar um námur í landi sveitarfélagsins svo sem magn, verktaka o.s.frv. Alls sé þar lýst 13 námusvæðum. Þar komi m.a. fram það markmið Hafnarfjarðarbæjar að frá mars 2002 fari engin efnistaka fram í landi Hafnarfjarðar án framkvæmdaleyfis.  
· Í svari Sveitarfélagsins Ölfus kom fram að sveitarfélagið hafi sett sér það markmið að öll efnistaka sé framkvæmdaleyfisskyld. Fjallað er um efnistökustaði í sveitarfélaginu í greinargerð sem unnin hefur verið vegna aðalskipulags sveitarfélagsins, sem er á lokastigi. Í greinargerðinni er fjallað um 19 námur, margar hverjar mjög stórar. Þær eru allar í vinnslu og flestar í einkaeigu. Framkvæmdaleyfi hefur verið gefið út fyrir eina námu. Stærri námunum hefur verið vísað í deiliskipulagsferli. Á það við um 7 námur. Unnið hefur verið mat á umhverfisáhrifum vegna einnar námu. Samningar um námavinnslu milli landeigenda og framkvæmdaraðila liggja fyrir í 7 námum. Það atriði ásamt því að margar þessar námur eru gamlar og falla því utan núgildandi laga hefur gert sveitarfélaginu erfitt fyrir með að uppfylla það markmið sitt að öll efnistaka sé framkvæmdaleyfisskyld.
Þau sveitarfélög sem unnið hafa aðalskipulag hafa nokkuð góða yfirsýn yfir efnistöku innan þeirra marka.  Mörg þeirra hafa reynt að ná utan um þá starfsemi og jafnvel lýst því yfir sem almennu markmiði að öll efnistaka innan þeirra marka skuli hafa framkvæmdaleyfi.  Hinar mismunandi reglur sem gilda um eldri og yngri námur hafa hins vegar valdið sveitarfélögunum erfiðleikum í þeirri viðleitni sinni. Í mörgum sveitarfélögum er hins vegar skipulagsvinna skammt á veg komin.  

3.3.
Frágangur eldri efnistökusvæða.
Samkvæmt ákvæði til bráðabirgða II í náttúruverndarlögum skal umhverfisráðherra fela Umhverfisstofnun í samráði við hlutaðeigandi ráðuneyti, stofnanir, sveitarfélög og framkvæmdaraðila, að gera tillögur um frágang efnistökusvæða sem hætt er að nota og eftir atvikum þeirra sem nú eru í notkun og ekki liggur fyrir áætlun um frágang á. Skal stofnunin gera áætlun um frágang svæðanna og kostnað við hann, svo og tillögur um greiðslu kostnaðar. Þá skal stofnunin enn fremur hafa umsjón með frágangi svæðanna.  Í ákvæðinu var gert ráð fyrir að honum væri lokið eigi síðar en árið 2003.  Þó talsvert hafi áunnist varð fljótlega ljóst að þetta markmið myndi ekki nást.

Vegagerðin hefur verið í samstarfi við Umhverfisstofnun um frágang efnisnáma, sem m.a. felst í því að Umhverfisstofnun gefur út vottorð þegar frágangi er lokið. Þetta samstarf hefur leitt til þess að árin 2000 - 2003 var gert átak í frágangi á eldri efnisnámum. Vorið 2002 var gefið út ritið „Námur – efnistaka og frágangur” og er ritið árangur af samstarfi Vegagerðarinnar og Umhverfisstofnunar auk annarra stofnana og ráðuneyta. Markmið leiðbeininganna er að stuðla að samræmingu vinnubragða við efnistöku og að gefa yfirlit á einum stað um lög og reglugerðir sem efnistöku tengjast. Í ritinu eru m.a. leiðbeiningar um það með hvaða hætti er hægt að standa að frágangi og uppgræðslu efnistökusvæða.  Í gildi hjá Vegagerðinni er verklagsregla nr. VTff-204 sem kveður á um það með hvaða hætti Vegagerðin stendur að frágangi gamalla efnisnáma.  Vorið 2000 settu menn sér það óformlega markmið að ganga frá 5 eldri námum í hverju af sjö umdæmum Vegagerðarinnar árlega eða 35 námum alls á ári og vantar ekki mikið á að það markmið hafi náðst. Í Umhverfisskýrslum Vegagerðarinnar hefur verið gerð grein fyrir námufrágangi hvers árs. Árið 2000 var gengið frá 13 eldri efnisnámum, á árinu 2001 var lokið við frágang á 30 námum, 35 námum árið 2002 og 49 námum árið 2003. Í þessu sambandi hefur verið miðað við að náma teljist vera gömul náma ef  meira en helmingur heildarefnistöku úr námunni var fyrir gildistöku laga um náttúruvernd en ný náma ef efnistaka er að meiri hluta tengd vegagerð á árunum eftir 1999. Mörkin þarna á milli geta verið óljós enda var þessi viðmiðun einungis sett til þess að hvetja menn í umdæmum til dáða í frágangi á eldri námum.  Það er auk þessa orðin almenn regla að ganga frá flestum námum sem efni er tekið úr til nýbyggingar vega. Á árinu 2002 var þannig t.d. samtals gengið frá 75 námum og var því það ár gengið frá 40 námum umfram þær eldri námur sem nefndar voru hér á undan. 

Á næstunni verður af hálfu Vegagerðarinnar lokið við mat á því hversu margar ófrágengnar námur falla undir ákvæði náttúruverndarlaganna um frágang. Að fengnum þessum upplýsingum verður gerð langtímaáætlun um frágang efnisnáma, sem Vegagerðin er hætt að nota.  Siglingastofnun hefur ákveðið að gera langtímaáætlun um frágang á námum sem nýttar hafa verið vegna hafnargerðar. Landsvirkjun hefur gengið frá sínum námum jafnóðum. Aðrir opinberir aðilar hafa ekki verið í samstarfi við Umhverfisstofnun vegna bráðabirgðaákvæðisins.

4. 
Löggjöf um efnistöku.

4.1. 
Lög um náttúruvernd, nr. 44/1999.

Um efnistöku er fjallað sérstaklega í VI. kafla náttúruverndarlaga.  Þar segir í 2. mgr. 47. gr. að öll efnistaka á landi og af eða úr hafsbotni innan netlaga sé háð framkvæmdaleyfi hlutaðeigandi sveitarstjórnar, sbr. 27. gr. skipulags- og byggingarlaga.    Áður en leyfi er veitt til náms jarðefna skal liggja fyrir áætlun námuréttarhafa um væntanlega efnistöku þar sem m.a. skal gerð grein fyrir magni og gerð efnis, vinnslutíma og frágangi á efnistökusvæði, sbr. 1. mgr. 48. gr.  Umhverfisstofnun hefur eftirlit með efnistöku á landi.  Er stofnuninni heimilt að krefjast þess að námuréttarhafi leggi fram tryggingu sem stofnunin telur fullnægjandi fyrir áætluðum kostnaði við eftirlit og frágang efnistökusvæða, sbr. 2. mgr. 48. gr. Í 49. gr. eru ákvæði um frágang efnistökusvæðis og heimildir Umhverfisstofnunar til að beita námurétthafa þvingunarúrræðum ef frágangur er ekki í samræmi við áætlun um efnistöku.  Í 4. mgr. 49. gr. segir að efnistökusvæði skuli ekki standa ónotað og ófrágengið lengur en þrjú ár en Umhverfisstofnun getur þó veitt undanþágu frá því ákvæði þegar sérstaklega stendur á.  

Ákveðnar jarðmyndanir og vistkerfi njóta sérstakrar verndar skv. 37. gr. náttúruverndarlaga og skal forðast röskun þeirra eins og kostur er.  Þetta eru:

   a. eldvörp, gervigígar og eldhraun,
   b. stöðuvötn og tjarnir, 1.000 m2 að stærð eða stærri,
   c. mýrar og flóar, 3 hektarar að stærð eða stærri,
   d. fossar, hverir og aðrar heitar uppsprettur, svo og hrúður og hrúðurbreiður, 100 m2 að stærð eða stærri,
   e. sjávarfitjar og leirur.

Skal leita umsagnar Umhverfisstofnunar og náttúruverndarnefnda áður en veitt er framkvæmdarleyfi vegna framkvæmda sem hafa í för með sér röskun slíkra jarðmyndana og vistkerfa.

4.2. 
Skipulags- og byggingarlög, nr. 73/1997.

Í 27. gr. skipulags- og byggingarlaga segir að meiriháttar framkvæmdir, sem áhrif hafa á umhverfið og breyta ásýnd þess, svo sem breyting lands með jarðvegi eða efnistöku, skuli vera í samræmi við skipulagsáætlanir og úrskurð um mat á umhverfisáhrifum þar sem það á við.  Óheimilt er að hefja slíkar framkvæmdir sem ekki eru háðar byggingarleyfi fyrr en að fengnu framkvæmdaleyfi viðkomandi sveitarstjórnar.  Eins og sjá má af orðalagi 27. gr. er framkvæmdaleyfi bundið við meiriháttar framkvæmdir sem áhrif hafa á umhverfið og breyta ásýnd þess en samkvæmt ákvæðum náttúruverndarlaga þarf framkvæmdarleyfi fyrir allri efnistöku, hvort sem hún er meiriháttar eða ekki.   Telja verður að ákvæði náttúruverndarlaga gangi framar að þessu leyti, þar sem um yngri lög er að ræða og auk þess sérlög á sviði náttúruverndarmála.

Landið allt er skipulagsskylt, sbr. 9. gr. skipulags- og byggingarlaga, nr. 73/1997, og er í skipulagsáætlunum mörkuð stefna um landnotkun og þróun byggðar. Í skipulagsreglugerð, nr. 400/1998, er kveðið nánar á um gerð skipulagsáætlana. Um efnistökusvæði er sérstaklega fjallað í grein 4.9 í reglugerðinni. Eru efnistökusvæði skilgreind sem þau svæði á landi, í sjó eða vötnum þar sem fram fer eða fyrirhuguð er efnistaka, svo sem malarnám, sandnám, grjótnám, gjallnám og vikurnám. Skal í svæðisskipulagi gera grein fyrir þeim svæðum þar sem fram fer og fyrirhuguð er efnistaka utan þéttbýlisstaða, staðsetningu þeirra, stærð og öðru sem þurfa þykir. Í aðalskipulagi skal gera grein fyrir sömu atriðum og skulu efnistökusvæði utan þéttbýlisstaða sýnd á sveitarfélagsuppdrætti en efnistökusvæði innan þéttbýlis á þéttbýlisuppdráttum aðalskipulags. Í deiliskipulagi skal gera grein fyrir þeirri efnistöku sem fram hefur farið og/eða er fyrirhuguð á svæðinu og öðru sem þurfa þykir, svo sem landslagi, efnismagni og vinnslutíma, landmótun og frágangi svæðis að lokinni vinnslu og fyrirhuguðum eða mögulegum síðari notum svæðisins.  

4.3. 
Lög um mat á umhverfisáhrifum, nr. 106/2000.

Ef áætluð efnistaka raskar 50.000 m2 svæði eða stærra, er 150.000 m3 eða meiri, eða þar sem fleiri en einn efnistökustaður ná til samans yfir 50.000 m2 svæði eða stærra, þá er sú framkvæmd ávallt matsskyld skv. lögum um mat á umhverfisáhrifum.  Ef hins vegar áætluð efnistaka raskar 25.000 m2 svæði eða stærra, er 50.000 m3 eða meiri eða þar sem fleiri en einn efnistökustaður ná til samans yfir 25.000 m2 svæði eða stærra, þá er slík framkvæmd tilkynningaskyld til Skipulagsstofnunar.  Efnistaka á verndarsvæðum er einnig tilkynningarskyld.  Stofnunin tekur síðan um það ákvörðun hvort hin tilkynnta framkvæmd skuli fara í mat á umhverfisáhrifum.  Meðal þess sem stofnunin lítur til við mat á því hvort fyrirhuguð framkvæmt skuli fara í mat á umhverfisáhrifum, er staðsetning hennar, t.d. hvort um friðlýst svæði eða annars konar verndarsvæði er að ræða.

4.4. 
Önnur löggjöf.

Samkvæmt lögum um eignarrétt íslenska ríkisins að auðlindum hafsbotnsins, nr. 73/1990, telst íslenska ríkið eigandi allra auðlinda á, í eða undir hafsbotninum utan netlaga og svo langt sem fullveldisréttur Íslands nær samkvæmt lögum, alþjóðasamningum eða samningum við einstök ríki. Taka lögin til allra ólífrænna og lífrænna auðlinda hafsbotnsins annarra en lifandi vera. Skv. 3. gr. laganna er óheimilt að taka eða nýta efni af hafsbotni eða úr honum nema að fengnu skriflegu leyfi iðnaðarráðherra og skal leyfið bundið við ákveðið svæði og gilda til ákveðins tíma allt að 30 árum, sbr. 4. gr. 

Samkvæmt 1. mgr. 6. gr. laga um rannsóknir og nýtingu á auðlindum í jörðu gildir sú almenna regla að nýting auðlinda úr jörðu er háð leyfi iðnaðarráðherra hvort heldur er í eignarlöndum eða þjóðlendum. Frá þessari almennu reglu eru nokkrar undantekningar í lögunum. Þannig er skv. 8. gr. laganna heimilt án leyfis iðnaðarráðherra að hagnýta á eignarlandi berg, grjót, möl, leir, sand, vikur, gjall og önnur slík gos- og steinefni, svo og mold, mó og surtarbrand. Til nýtingar á auðlindum í þjóðlendum þarf auk leyfis samkvæmt lögunum leyfi samkvæmt lögum um þjóðlendur og ákvörðun marka eignarlanda, þjóðlendna og afrétta, nr. 58/1998, sbr. 3. gr. þeirra laga og 2. mgr. 31. gr. laga nr. 57/1998.

Samkvæmt ákvæðum laga um hollustuhætti og mengunarvarnir nr. 7/1998, sbr. reglugerð nr. 875/1999, um starfsleyfi fyrir atvinnurekstur sem getur haft í för með sér mengun, þarf starfsleyfi heilbrigðisnefndar vegna vinnslu jarðefna þ.m.t. malar, vikur og grjótnáms.   Tilgangur slíkra starfsleyfa er fyrst og fremst að koma í veg fyrir eða draga úr mengun.  Eðli þeirra og markmið er því annað en framkvæmdaleyfa.  Ákvæðin gilda um alla slíka starfsemi óháð því hvenær hún hófst.  Eldri námur geta því haft starfsleyfi heilbrigðisnefndar þó þær hafi ekki framkvæmdaleyfi.  Starfshópurinn telur ekki ástæðu til að leggja til að gerðar verði breytingar á ákvæðum um starfsleyfi. 

5. 
Álit starfshópsins - niðurstaða.

Eins og áður hefur komið fram gilda um alla nýja efnistöku ákveðnar reglur.  Þessar reglur hafa hins vegar að takmörkuðu leyti verið taldar ná til eldri náma og því hefur ekki tekist að koma böndum á stóran hluta af þeim námum sem í landinu eru.  Fram kemur í greinargerð með frumvarpi til laga um náttúruvernd að skipulag og eftirlit með efnisvinnslu hafi verið í miklum ólestri á undanförnum árum og áratugum.  Mörgum merkum náttúrufyrirbrigðum hafi verið spillt og þær gjörðir verði ekki aftur teknar.  Efnisnámur skilji eftir sig ljót sár í umhverfinu og beri að fækka þeim sárum með færri námum og vönduðum frágangi.  Þá segir að tilgangur lagaákvæða um efnistöku sé ekki að koma í veg fyrir efnistöku heldur fyrst og fremst að tryggja virkt eftirlit af hálfu náttúruverndaryfirvalda og vönduð vinnubrögð þannig að efnistaka verði eins og kostur er í sátt við umhverfið.  

Nýting jarðefna er mikilvæg forsenda byggðar í landinu og eru veruleg verðmæti fólgin í jarðefnum og virðisauki í vinnslu þeirra og flutningi. Margt má hins vegar betur fara í skipulagi efnisvinnslu og eftirliti með henni. Að mati starfshópsins hefur reynslan sýnt að  tilgangur náttúruverndarlaga varðandi efnistöku hefur ekki nema að hluta til náðst og ákvæði þeirra ekki virkað sem skyldi, þar sem eftirlitslítil efnistaka hefur áfram viðgengist á hinum gömlu námusvæðum.  Fyrri efnistaka verður ekki bætt. Ljóst er að ef efnistöku er haldið áfram á gömlu efnistökusvæði fer nýtt land undir efnistökuna.  Áframhaldandi óheft efnistaka á gömlu efnistökusvæði getur valdið umhverfisspjöllum sem æskilegt er að geta spornað við.  Nauðsynlegt er því að ákvæði um umgengni og frágang efnistökusvæðis nái einnig til efnistöku í eldri námum.  

Starfshópurinn er, með hliðsjón af framangreindu, sammála um að eðlilegt sé að öll efnistaka í landinu lúti sömu reglum. Hér er þá einungis átt við efnistöku til framtíðar, en að sjálfsögðu er ekki unnt að binda leyfum efnistöku sem þegar hefur farið fram.  Telja verður ótvírætt að setning reglna sem ná til allra starfandi náma á landinu séu almennar takmarkanir sem heimilt er að setja eignarréttindum án þess að bótaskylda skapist á grundvelli eignarréttarákvæða stjórnarskrár, en meirihluti náma í landinu mun vera í einkaeign.  Samkeppnissjónarmið mæla með því að allir þeir sem vinna efni úr námum sitji við sama borð.  Hins vegar telur starfshópurinn rétt að þeim sem stunda efnistöku í dag á svæðum þar sem framkvæmdaleyfi liggur ekki fyrir, sé veittur sanngjarn frestur til að sækja um slíkt leyfi og aðlaga sig þannig að breyttu lagaumhverfi.  

Eins og fram kemur hér að framan skal í skipulagsáætlunum sveitarfélags gera grein fyrir allri efnistöku í sveitarfélaginu.  Í þeim sveitarfélögum þar sem skipulag liggur fyrir á því að vera ljóst hvar efnistaka á sér stað.  Vegagerðin heldur jafnframt skrá um allar námur í landinu. Starfshópurinn telur því að ekki eigi að vera miklum vandkvæðum bundið að binda hinar eldri námur leyfum á sama hátt og þær nýju. Jafnframt telur hann nauðsynlegt að í framkvæmdaleyfi skuli gerð grein fyrir stærð efnistökusvæðis, vinnsludýpi, magni og gerð efnis sem heimilt er að nýta skv. leyfinu, vinnslutíma og frágangi á efnistökusvæði.  Efnistökunni sé þannig markaður rammi fyrirfram sem auðvelda á alla framkvæmd og eftirlit. Gera þarf breytingar á skipulagsreglugerð til að ná þessu markmiði. Í skipulags- og byggingarlögum eru þvingunarúrræði sem grípa má til ef ekki er farið að skilmálum framkvæmdaleyfisins eða látið hjá líða að sækja um slíkt leyfi.

Ný efnistaka er í dag ekki einungis háð framkvæmdaleyfi sveitarstjórnar, heldur þarf í mörgum tilvikum að tilkynna framkvæmdina til Skipulagsstofnunar á grundvelli laga um mat á umhverfisáhrifum, sem tekur ákvörðun um matsskyldu hennar.  Umfangsmesta efnistakan er sjálfkrafa matsskyld eins og fram kemur í kafla 4.3. hér að framan. Starfshópurinn telur nauðsynlegt að fram geti farið mat á umhverfisáhrifum allrar efnistöku sem áætluð er í framtíðinni.  Fari efnistaka fram á svæði sem þegar hefur verið raskað kann það að leiða til þess að umhverfisáhrif hennar verði talin minni en ella.  Það kemur þó ekki sjálfkrafa í veg fyrir að umhverfismat geti farið fram.

Starfshópurinn hefur unnið tillögu að lagafrumvarpi sem fylgir greinargerð þessari.  Þar eru lagðar til breytingar á lögum um náttúruvernd og skipulags- og byggingarlögum.   Gert er ráð fyrir að efnistaka á eldri efnistökusvæðum verði gerð framkvæmdaleyfisskyld í tveimur áföngum.  Í fyrsta áfanga verði sjónum beint að þeirri efnistöku sem væri tilkynningarskyld til Skipulagsstofnunar samkvæmt lögum um mat á umhverfisáhrifum, ef um nýja efnistöku væri að ræða.  Þar er bæði um að ræða stór efnistökusvæði og efnistöku á verndarsvæðum.    Nánar tiltekið eru þessi mörk eftirfarandi og miðast við efnistöku sem áætluð er eftir 1. júlí 2006:

a) Áætluð er stækkun efnistökusvæðis um 25.000 m2 eða meira

b) Áætluð efnistaka er 50.000 m3 eða meiri. 

c) Áætluð er samanlögð stækkun tveggja eða fleiri efnistökusvæða vegna sömu framkvæmdar og á sama svæði um 25.000 m2 eða meira.

d) Efnistakan fer fram á verndarsvæði sbr. iii. liður 2. tölul. 3. viðauka laga um mat á umhverfisáhrifum eða á svæði sem fyrirhugað er að verði friðlýst samkvæmt náttúruverndaráætlun sem samþykkt hefur verið á Alþingi.   

Með tilgreindu efnismagni er átt við heildarmagn þess efnis sem tekið verður á viðkomandi efnistökusvæðum.

Að mati starfshópsins er hér um að ræða þá efnistöku sem mest hætta er á að valdi umhverfisspjöllum og mikilvægast er að ná böndum sem fyrst yfir.  Gert er ráð fyrir að mat á umhverfisáhrifum geti einnig farið fram vegna vegna slíkrar efnistöku áður en framkvæmdaleyfi er gefið út.  Starfshópurinn leggur til að veittur verði frestur til að sækja um framkvæmdaleyfi til 1. apríl 2006.
Starfshópurinn leggur síðan til að í seinni áfanga verði öll efnistaka í gömlum námum gerð framkvæmdaleyfisskyld óháð stærð, á sama hátt og gildir um alla nýja efnistöku.  Leggur starfshópurinn til að því marki skuli náð 1. júlí 2010.  

FYLGISKJAL

Frumvarp til laga

um breytingu á lögum um náttúruvernd, nr. 44/1999, með síðari breytingum og skipulags- og byggingarlögum nr. 73/1997, með síðari breytingum.

1. gr.

Við lög um náttúruvernd nr. 44/1999 bætist ákvæði til bráðabirgða IV, svohljóðandi:

Eldri námur

 Á svæðum þar sem efnistaka á landi og af eða úr hafsbotni innan netlaga var hafin fyrir 1. júlí 1999, skal afla framkvæmdaleyfis fyrir áætlaðri efnistöku eftir 1. júlí 2006, ef eitt eða fleiri af eftirfarandi atriðum eiga við:
a) Áætluð er stækkun efnistökusvæðis um 25.000 m2 eða meira

b) Áætluð efnistaka er 50.000 m3 eða meiri. 

c) Áætluð er samanlögð stækkun tveggja eða fleiri efnistökusvæða vegna sömu framkvæmdar og á sama svæði um 25.000 m2 eða meira.

d) Efnistakan fer fram á verndarsvæði sbr. iii. liður 2. tölul. 3. viðauka laga um mat á umhverfisáhrifum eða á svæði sem fyrirhugað er að verði friðlýst samkvæmt náttúruverndaráætlun sem samþykkt hefur verið á Alþingi.   

Sækja skal um framkvæmdaleyfi skv. 1. mgr. til viðkomandi sveitarfélags eigi síðar en 1. apríl 2006.
Við veitingu framkvæmdaleyfis skv. 1. mgr. skal fylgja ákvæðum 48. og 49. gr. laga þessara.  

Ákvæði laga nr. 106/2000, um mat á umhverfisáhrifum skulu gilda um efnistöku sem fellur undir 1. mgr.  

Eftir 1. júlí 2010 skal afla framkvæmdaleyfis fyrir allri efnistöku á svæðum þar sem efnistaka var hafin fyrir 1. júlí 1999, í samræmi við ákvæði VI. kafla laga þessara.

2. gr.


Á eftir 1. mgr. 27. gr. skipulags- og byggingarlaga nr. 73/1997 kemur ný málsgrein, svohljóðandi:
Öll efnistaka á landi og af eða úr hafsbotni innan netlaga er háð framkvæmdaleyfi hlutaðeigandi sveitarstjórnar í samræmi við ákvæði laga nr. 44/1999, um náttúruvernd.  Framkvæmdaleyfi vegna efnistöku skal vera gefið út til tiltekins tíma og þar skal gerð grein fyrir stærð efnistökusvæðis, vinnsludýpi, magni og gerð efnis sem heimilt er að nýta skv. leyfinu, vinnslutíma og frágangi á efnistökusvæði.  

3. gr.


Lög þessi öðlast þegar gildi.

Athugasemdir við lagafrumvarp þetta.

Inngangur.


Þann 20. júní 2003 skipaði umhverfisráðherra starfshóp sem skyldi gera tillögur til ráðuneytisins um það með hvaða hætti væri hægt að binda leyfum töku efna úr námum sem störfuðu fyrir 1. maí 1994, þ.e.a.s. áður en ákvæði laga nr. 64/1993, um mat á umhverfisáhrifum, tóku gildi, og fyrir 1. janúar 1998 áður en skipulags- og byggingarlög nr. 73/1997 tóku gildi.  Í 27. gr. þeirra laga er kveðið á um að framkvæmdaleyfi þurfi fyrir meiri háttar framkvæmdum sem geta haft áhrif á umhverfið og breyta ásýnd þess, s.s. breyting lands með jarðvegi eða efnistöku séu þær ekki háðar byggingarleyfum samkvæmt 4. kafla laganna.  Í starfshópinn voru skipuð:  Ingibjörg Halldórsdóttir lögfræðingur í umhverfisráðuneytinu, formaður, Níels Árni Lund, skrifstofustjóri, tilnefndur af landbúnaðarráðuneytinu, Edda Lilja Sveinsdóttir, deildarstjóri hjá Rannsóknastofnun byggingariðnaðarins, tilnefnd af iðnaðar- og viðskiptaráðuneytinu, Sigurrós Friðriksdóttir, fagstjóri hjá Umhverfisstofnun, tilnefnd af Umhverfisstofnun, Gunnar Bjarnason, deildarstjóri hjá Vegagerðinni, tilnefndur af Vegagerðinni, Anna Guðrún Þórhallsdóttir, prófessor við Landbúnaðarháskólann á Hvanneyri, tilnefnd af frjálsum félagasamtökum um náttúruvernd og dr. Helgi Torfason, jarðfræðingur og sviðstjóri jarðfræðisviðs Náttúrufræðistofnunar Íslands, tilnefndur af Náttúrufræðistofnun Íslands.  Jafnframt var Kristján Jónasson, jarðfræðingur, deildarsérfræðingur í umhverfisráðuneytinu, skipaður starfsmaður og ritari starfshópsins.  Starfshópurinn skilaði tillögum sínum til ráðherra þann 2. mars 2004.

Almennt um verkefni starfshópsins.

Ný ákvæði um efnistöku voru tekin upp við setningu núgildandi laga um náttúruvernd nr. 44/1999.  Þar er mælt fyrir um að öll efnistaka sé háð framkvæmdaleyfi sveitarstjórnar skv. 27. gr. skipulags- og byggingarlaga, hvort heldur er á eignarlandi eða þjóðlendu, gerð verði áætlun um efnistöku og gengið snyrtilega frá efnistökusvæði. Áður en leyfi til efnistöku er veitt skal afla umsagnar náttúruverndarnefndar og Umhverfisstofnunar í þeim tilgangi að tryggja að efnistaka fari ekki fram á stöðum sem hafa augljóst náttúruverndargildi, nema fyrir liggi aðalskipulag samþykkt eftir gildistöku laganna sem þessir aðilar hafa gefið umsögn um.  Samkvæmt skipulags- og byggingarlögum skulu efnistökusvæði koma fram í skipulagsáætlunum sveitarfélaga.  Efnistaka er auk þess tilkynningarskyld og eftir atvikum matsskyld samkvæmt lögum nr. 106/2000, um mat á umhverfisáhrifum, ef umfang hennar er yfir tilteknum mörkum.  Framkvæmd þessa málaflokks hefur því eftir gildistöku laga nr. 44/1999, komist í ákveðinn farveg þar sem aðkoma yfirvalda er tryggð og efnistaka lýtur ákveðnum reglum.  

Í nýlegum úrskurði úrskurðarnefndar skipulags- og byggingarlaga kemur fram að ákvæði laga um framkvæmdaleyfi séu að mati nefndarinnar íþyngjandi fyrir landeigendur og rétthafa efnistökusvæða og feli í sér skerðingu á hagnýtingarrétti þeirra.  Því verði ekki talið að slík ákvæði geti tekið til framkvæmda sem hafnar voru fyrir gildistöku laganna, enda sé hvergi í skipulags- og byggingarlögum kveðið á um slíka afturvirkni.  Er niðurstaða úrskurðarnefndarinnar í samræmi við þau sjónarmið sem almennt hafa verið uppi um að hinar nýju reglur um efnistöku næðu ekki til eldri náma sem enn eru í notkun.  Hins vegar getur það verið vafamál hvenær efnistaka telst hafa hafist, t.d. þegar gamlar námur sem ekki hafa verið nýttar lengi eru opnaðar á ný.  Á sama hátt hafa lög um mat á umhverfisáhrifum ekki verið talin ná til náma sem störfuðu fyrir 1. maí 1994, þ.e. fyrir gildistöku eldri laga um mat á umhverfisáhrifum.  

Vegna þess sem hér hefur verið rakið hefur ekki tekist, þrátt fyrir gildistöku nýrra reglna um efnistöku, að koma böndum á stóran hluta af þeim námum sem í landinu eru.  Var því starfshópnum eins og áður segir falið að gera tillögur að því með hvaða hætti væri hægt að binda leyfum töku efna úr eldri námum.

Staða efnistökumála.

Áætlað er að heildarnotkun jarðefna hér á landi sé um 8 milljónir rúmmetra á ári og að þar af séu um 60% notuð til vegagerðar. Auk vegagerðar eru jarðefni t.d. notuð við stíflugerð, hafnargerð, steinsteypu og í hvers konar fyllingar við gerð mannvirkja. Meirihluti efnisins er tekið úr námum en talsvert magn fellur einnig til úr skeringum t.d. í vegagerð. Flokka má jarðefni í tvo meginflokka, annars vegar efni sem unnin eru úr lausum jarðlögum og hins vegar efni sem unnin eru úr föstum berggrunni. Sandur og möl eru algengustu jarðefni sem unnin eru úr lausum jarðlögum en auk þess má nefna jökulruðning, skriðuefni, vikur, gjall og jarðveg.  Efni sem unnin eru úr berggrunni eru að mestu úr basalti en einnig má nefna líparít og gabbró. Talsvert er enn um að efni séu tekin úr hraunum frá nútíma, móbergi (m.a. bólstrabergi) og jafnvel úr eldgígum. Meginhluti, eða um 80-90%, jarðefna eru unnin úr lausum setlögum en einungis um 10–20% úr berglögum. Efnistaka í sjó nemur líklega 1 – 1,4 miljón rúmmetrum á ári af uppdældum sand- og malarefnum. Erlendis er talsvert gert af því að endurnota og endurvinna frákastsefni við mannvirkjagerð m.a. frákast úr verksmiðjum og efni sem fellur til við niðurrif bygginga. Slík endurunnin efni hafa fremur lítið verið notuð hér á landi, þó helst til uppfyllinga.
Í námuskrá Vegagerðarinnar eru nú skráðar 3040 námur og eru um 55% af þeim eða 1658 námur skráðar ófrágengnar. Um helmingur ófrágenginna náma eru taldar vera í notkun en auk þess má gera ráð fyrir að lítilsháttar efnistaka m.a. af hendi landeigenda sé úr mörgum fleiri námum. Ekki eru til upplýsingar um stærð efnistökusvæða eða magn efnis sem tekið hefur verið úr námum. Þó er ljóst að mikill meirihluti náma eru litlar að umfangi. Í grennd við þéttbýlisstaði eru tiltölulega fáar stórar námur þar sem fram fer nokkuð stöðug efnisvinnsla. Mikill meirihluti námanna hefur verið í notkun síðan fyrir gildistöku laga um náttúruvernd sem tóku gildi 1. júlí 1999 og hefur framkvæmdaleyfis almennt ekki verið aflað fyrir þær.    

Niðurstaða starfshópsins

Eins og áður hefur komið fram gilda um alla nýja efnistöku ákveðnar reglur.  Þessar reglur hafa hins vegar að takmörkuðu leyti verið taldar ná til eldri náma og því hefur ekki tekist að koma böndum á stóran hluta af þeim námum sem í landinu eru.  Fram kemur í greinargerð með frumvarpi til laga um náttúruvernd að skipulag og eftirlit með efnisvinnslu hafi verið í miklum ólestri á undanförnum árum og áratugum.  Mörgum merkum náttúrufyrirbrigðum hafi verið spillt og þær gjörðir verði ekki aftur teknar.  Efnisnámur skilji eftir sig ljót sár í umhverfinu og beri að fækka þeim sárum með færri námum og vönduðum frágangi.  Þá segir að tilgangur lagaákvæða um efnistöku sé ekki að koma í veg fyrir efnistöku heldur fyrst og fremst að tryggja virkt eftirlit af hálfu náttúruverndaryfirvalda og vönduð vinnubrögð þannig að efnistaka verði eins og kostur er í sátt við umhverfið.  

Nýting jarðefna er mikilvæg forsenda byggðar í landinu og eru veruleg verðmæti fólgin í jarðefnum og virðisauki í vinnslu þeirra og flutningi. Margt má hins vegar betur fara í skipulagi efnisvinnslu og eftirliti með henni. Að mati starfshópsins hefur reynslan sýnt að tilgangur ákvæða náttúruverndarlaga um efnistöku hefur ekki náðst nema að hluta til og þau ekki virkað sem skyldi, þar sem eftirlitslítil efnistaka hefur áfram viðgengist á hinum gömlu námusvæðum.  Fyrri efnistaka verður ekki bætt. Ljóst er að ef efnistöku er haldið áfram á gömlu efnistökusvæði fer nýtt land undir efnistökuna. Áframhaldandi óheft efnistaka á gömlu efnistökusvæði getur valdið umhverfisspjöllum sem æskilegt er að geta spornað við. Nauðsynlegt er því að ákvæði um umgengni og frágang efnistökusvæðis nái einnig til efnistöku í eldri námum.  

Starfshópurinn er, með hliðsjón af framangreindu, sammála um að eðlilegt sé að öll efnistaka í landinu lúti sömu reglum.  Hér er þó einungis átt við efnistöku til framtíðar, en að sjálfsögðu er ekki unnt að binda leyfum efnistöku sem þegar hefur farið fram.  Telja verður ótvírætt að setning reglna sem ná til allra starfandi náma á landinu séu almennar takmarkanir sem heimilt er að setja eignarréttindum án þess að bótaskylda skapist á grundvelli eignarréttarákvæða stjórnarskrár, en meirihluti náma í landinu mun vera í einkaeign.  Samkeppnissjónarmið mæla með því að allir þeir sem vinna efni úr námum sitji við sama borð.  Hins vegar telur starfshópurinn rétt að þeim sem stunda efnistöku í dag á svæðum þar sem framkvæmdaleyfi liggur ekki fyrir, sé veittur sanngjarn frestur til að sækja um slíkt leyfi og aðlaga sig þannig að breyttu lagaumhverfi.  

Eins og fram kemur hér að framan skal í skipulagsáætlunum sveitarfélags gera grein fyrir allri efnistöku í sveitarfélaginu.  Í þeim sveitarfélögum þar sem skipulag liggur fyrir á því að vera ljóst hvar efnistaka á sér stað.  Vegagerðin heldur jafnframt skrá um allar námur í landinu.  Starfshópurinn telur því að ekki eigi að vera miklum vandkvæðum bundið að binda hinar eldri námur leyfum á sama hátt og þær nýju. Jafnframt telur hann nauðsynlegt að í framkvæmdaleyfi skuli gerð grein fyrir stærð efnistökusvæðis, vinnsludýpi, magni og gerð efnis sem heimilt er að nýta skv. leyfinu, vinnslutíma og frágangi á efnistökusvæði.  Efnistökunni sé þannig markaður rammi fyrirfram sem auðvelda á alla framkvæmd og eftirlit. Gera þarf breytingar á skipulagsreglugerð til að ná þessu markmiði. Í skipulags- og byggingarlögum eru þvingunarúrræði sem grípa má til ef ekki er farið að skilmálum framkvæmdaleyfisins eða látið hjá líða að sækja um slíkt leyfi.

Ný efnistaka er í dag ekki einungis háð framkvæmdaleyfi sveitarstjórnar, heldur þarf í mörgum tilvikum að tilkynna framkvæmdina til Skipulagsstofnunar á grundvelli laga um mat á umhverfisáhrifum, sem tekur ákvörðun um matsskyldu hennar.  Umfangsmesta efnistakan er sjálfkrafa matsskyld.  Starfshópurinn telur nauðsynlegt að fram geti farið mat á umhverfisáhrifum allrar efnistöku sem áætluð er í framtíðinni.  Fari efnistaka fram á svæði sem þegar hefur verið raskað kann það að leiða til þess að umhverfisáhrif hennar verði talin minni en ella.  Það kemur þó ekki sjálfkrafa í veg fyrir að umhverfismat geti farið fram.

Í frumvarpi þessu eru lagðar til breytingar á lögum um náttúruvernd og skipulags- og byggingarlögum.  Gert er ráð fyrir að efnistaka á eldri efnistökusvæðum verði gerð framkvæmdaleyfisskyld í tveimur áföngum.  Í fyrsta áfanga verði sjónum beint að þeirri efnistöku sem væri tilkynningarskyld til Skipulagsstofnunar samkvæmt lögum um mat á umhverfisáhrifum, ef um nýja efnistöku væri að ræða.  Þar er bæði um að ræða stór efnistökusvæði og efnistöku á verndarsvæðum. Að mati starfshópsins er hér um að ræða þá efnistöku sem mest hætta er á að valdi umhverfisspjöllum og mikilvægast er að ná böndum sem fyrst yfir.  Gert er ráð fyrir að mat á umhverfisáhrifum geti einnig farið fram vegna vegna slíkrar efnistöku áður en framkvæmdaleyfi er gefið út.  Starfshópurinn leggur til að veittur verði frestur til að sækja um framkvæmdaleyfi til 1. apríl 2006.
Starfshópurinn leggur síðan til að í seinni áfanga verði öll efnistaka í gömlum námum gerð framkvæmdaleyfisskyld óháð stærð, á sama hátt og gildir um alla nýja efnistöku.  Leggur starfshópurinn til að því marki skuli náð 1. júlí 2010.  

Athugasemdir við einstakar greinar frumvarpsins.
Um. 1.gr.


Í 1. mgr. er kveðið á um að á svæðum þar sem efnistaka á landi og af eða úr hafsbotni innan netlaga sem var hafin fyrir 1. júlí 1999, skuli afla framkvæmdaleyfis fyrir áætlaðri efnistöku eftir 1. júlí 2006, ef eitt eða fleiri af þeim atriðum sem talin eru upp í liðum a)-d) eiga við um efnistökuna.  Þannig er gert ráð fyrir að ef fyrirhuguð efnistaka nær tilteknu umfangi, sbr. liðir a)-c), þá þurfi að afla framkvæmdaleyfis fyrir henni.  Með tilgreindu efnismagni er átt við heildarmagn þess efnis sem tekið verður á viðkomandi efnistökusvæðum eftir 1. júlí 2006.  Einnig þarf skv. d) lið 1. mgr. að afla framkvæmdaleyfis fyrir efnistöku á verndarsvæðum eins og það hugtak er skilgreint í lögum um mat á umhverfisáhrifum, óháð umfangi hennar.  Þessi mörk eru sambærileg við ákvæði a-liðar 2. tölul. II. viðauka laga um mat á umhverfisáhrifum, þar sem gerð er grein fyrir því hvaða efnistöku skal tilkynna til Skipulagsstofnunar sem síðan metur hvort ástæða sé til að láta fara fram mat á umhverfisáhrifum framkvæmdarinnar.   Að auki er í d) lið kveðið á um að afla þurfi framkvæmdaleyfis á þeim svæðum sem fyrirhugað er að verði friðlýst samkvæmt  náttúruverndaráætlun sem Alþingi hefur samþykkt, sbr. 65. og 66. gr. laga um náttúruvernd.  Slík efnistaka er ekki tilkynningarskyld til Skipulagsstofnunar, en þar sem Alþingi hefur staðfest mikilvægi landsvæðisins út frá náttúruverndarsjónarmiðum, þykir rétt að kveða á um að efnistaka á slíkum svæðum þurfi framkvæmdaleyfi sveitarstjórnar. 

Samkvæmt 2. mgr. greinarinnar skal sækja um framkvæmdaleyfi skv. 1. mgr. til viðkomandi sveitarfélags eigi síðar en 1. apríl 2006.
Tilgangur 3. og 4. mgr. er að tryggja að sömu reglur gildi um efnistöku á gömlu efnistökusvæði og nýju.  Þannig skal við veitingu framkvæmdaleyfis skv. 1. mgr. fylgja ákvæðum 48. og 49. gr. náttúruverndarlaga, þar sem er að finna almenn ákvæði um leyfisveitingu vegna efnistöku, frágang efnistökusvæðis ofl.  Til að taka af allan vafa er í 4. mgr. kveðið á um að ákvæði laga um mat á umhverfisáhrifum skuli gilda um efnistöku sem fellur undir 1. mgr.  

Í lokamálsgrein greinarinnar er síðan kveðið á um að eftir 1. júlí 2010 skuli afla framkvæmdaleyfis fyrir allri efnistöku á svæðum þar sem efnistaka var hafin fyrir 1. júlí 1999, í samræmi við ákvæði VI. kafla laga um náttúruvernd.  Eftir 1. júlí 2010 eiga þannig sömu reglur að gilda um alla efnistöku á landi og á hafsbotni innan netlaga sem fram fer hér á landi.  Frá þeim tíma verður því öll efnistaka framkvæmdaleyfisskyld.

Um 2. gr.


Ósamræmi hefur verið á orðalagi náttúruverndarlaga og skipulags- og byggingarlaga þar sem kveðið er á um framkvæmdaleyfi vegna efnistöku.  Til að taka af öll tvímæli er hér lagt til að bætt verði nýrri málsgrein inn í 27. gr. skipulags- og byggingarlaga um að öll efnistaka á landi og af eða úr hafsbotni innan netlaga sé háð framkvæmdaleyfi hlutaðeigandi sveitarstjórnar í samræmi við ákvæði laga um náttúruvernd.  Einnig er lagt til að framkvæmdaleyfi vegna efnistöku skuli vera gefið út til tiltekins tíma og þar skuli gerð grein fyrir stærð efnistökusvæðis, vinnsludýpi, magni og gerð efnis sem heimilt er að nýta skv. leyfinu, vinnslutíma og frágangi á efnistökusvæði.  

Um 3. gr.


Ákvæðið þarfnast ekki skýringa.

